
Prosez Saddam Husain
Hiziv eo adkroget prosez Saddam Husain evit lazhadeg 148 Chiit e 1982, e Jubai. Seizh letanant zo tamallet gantañ evit torfedoù a-enep Mab-den. An holl a c'hell bezañ kondaonet d'ar marv. An holl damallidi o deus embannet bezañ digablus.
N'eus bet nemet tri devezh prosez abaoe ma oa bet kroget, d'an 19 a viz Here. Daou ehan zo bet, evit aozañ selaouerezh an testoù da gentañ, ha da c'houde d'an 28 a viz Du, p’en doa goulennet besprezidant kozh Irak, Taha Yasin Ramadan, kaout ur breutaer all. A-boan adkroget ar prosez hiziv, o deus breutaerien an damallidi kuitaet ar sal. Hervezo n'eo ket gouest al Lez-varn d'ober war-dro ar prosez-se.
Ar prosez a zo aozet e Baghdad, en "tachennad c'hlas", e kreiz kêr, evezhiet a-dost-kenañ gant servijoù surentez ar Stad. Manifestet o deus Irakiz e Bagdad, lod evit souten Saddam Husain, ha lod all evit ma vefe kastizet d'ar marv gant al Lez-varn meur kastizañ. 

Logod taget gant piz OGK
Er sizhun-mañ ez eus bet embannet er gazetenn Journal of Agricultural and Food Chemistry (Kazetenn Greanterezh al Labour-Douar hag ar C’himiezh) e vo dilezet o enklaskoù war ar piz OGK gant ar CSIRO, an aozadur brasañ a enklaskerezh publik zo en Aostralia. Abaoe 10 vloaz emaint o labourat eno war ar piz kemmet-se a-benn stourm ouzh ur seurt drasterien eus ar piz (Bruchus pisorum) a c’hell distrujañ 30% eus an eostoù. Kemmet e oa bet ar piz en ur lakaat ur gen tennet diwar fav a zo gouest da dalañ ouzh ar Bruchus pisorum. Pezh zo, nevez zo ez eus bet merzet e oa yac’h al logod maget gant ar fav, pa oa klañv ar re bouetaet gant ar piz kemmet : war seblant e oa un allergiezh ouzh ar gen kemmet er piz hag o defe taget skevent al logod. 

Distrujet eo bet ar piz kemmet goude ar studiadenn-se, ar pezh a ziskouez eo evezhiet pizh an OGK a-raok bezañ lakaet war ar marc’had. Koulskoude e sav ur goulenn : daoust-hag-eñ omp gouest da rakwelet an holl gudennoù a-raok strewiñ seurt plant er bed a-bezh ?

CSIRO : Commonwealth Scientific and Industrial Research Organisation.
Evit goût hiroc’h : 

http://www.infogm.org/breve.php3?id_breve=432
http://www.inra.fr/Internet/Hebergement/OPIE-Insectes/epingle.htm
Beilhadegoù Kontet Breizh
D'an 9 ha 10 a viz Kerzu

Fellout a ra da izili Skol-Uhel ar Vro lakaat en a-raok azginivelezh ar c'hontadennoù graet diouzh an noz e-tal an tan... hag e-tal meur a gant den bennak alies e kornioù zo eus ar vro, pe e vefe ar c'honter oc'h ober gant ar brezhoneg, ar galleg pe ar gallaoueg. C'hoant zo bet gant SUAV strollañ an holl a ginnig ingal seurt abadennoù evit aozañ daou zevezh dreistordinal : "Beilhadegoù Kontet" Breizh, d'an 9 ha d’an 10 a viz Kerzu.
Evit ar c'hentañ abadenn, ez eus 22 gumun a gemer perzh er bloaz-mañ. Savet he deus Kevrenn Lennegezh hag Esteurel dre gomz Skol-Uhel Ar Vro ur garta evit aozerien ar beilhadegoù kontet-se. Ar pal zo brudañ an doare-se d'en em gavout asambles, ha lakaet eo bet sklaer ganto ne oa ket pal an abadennoù dastum arc'hant : ober e seizh gwellañ evit ma vefe an aozadur ar marc'hadmatañ ar gwellañ zo unan eus ar menegoù pennañ er garta-se.
Evit gouzout hiroc'h : 02 97 68 31 10 (SUAV).

http://www.institutcultureldebretagne.com/IMG/Page_accueil_1/2005/06-Novembre/page_conte.html
Gwellañ 400m dieub Europa gant Laure Manaudou
Kampionadoù Frañs neuial en ur poull bihan a oa bet aozet en dibenn-sizhun-mañ e Chalon-sur-Saône. Tremenet e oa mat-tre an traoù evit neuierez vrudet Melun, Laure Manaudou, kampionadez olimpek ha kampionadez ar bed. Rekord Frañs an 800 metr neuial dieub zo aet ganti digwener (8' 18" 58). Div vedalenn aour zo aet ganti ivez evit an 200 metr dieub hag ar 100 metr war ar c'hein.
Disul eo he deus graet Laure Manaudou he gwellañ amzer evit ar 400 metr dieub. Ar gwellañ amzer europat zo aet ganti (gant 4'00"20). Gant an Ukrainadez Yana Klochkova e oa bet graet ar gwellañ amzer europat er 400 metrad dieub e 2002 (gant 4'01"26) a-raok Laure Manaudou. Kampionadoù Europa neuial en ur poull bihan a vo aozet e Trst/Trieste, en Italia, etre an 8 hag an 11 a viz Kerzu da zont.
Evit gouzout hiroc'h :

http://chalon-natation.com/Saison%202006/France25m/res_06925.html
Factotum

Norvegia, Alamagn, Stadoù-Unanet – 2005

Senario ha seveniñ : Bent Hamer
Labourioù dorn dister a vez graet gant Hank Chinaski (Matt Dillon) da c’hounit e damm bara. N’eo ket gwall entanet gant ar micheriouigoù-se e gwirionez ha ne bad ket pell a-raok bezañ skarzhet forzh penaos. Ne ra van dezhañ. Kaout peadra da lonkañ banneoù, da verc’heta ha da skrivañ danevelloù a fell  da Hank kaout, tra ken.

Azasaet eo Factotum diwar ul levr gant Charles Bukowski levezonet gant e vuhez dezhañ. Ouzhpenn kontañ hentad kamm-digamm ur skrivagner poazh gant ar boeson a ra ar film-mañ. Ul labour arzel eus ar re vravañ zo bet kaset da benn evit diskouez mistr buhez tud war an diskar. C’hoari soutil Matt Dillon a zegas kalz d’an aergelc’h-se. Dispar eo an aktor-se evit gwiskañ tudenn Chinaski, hag holl elfennoù all ar film (ar sonerezh peurgetket) zo bet dibabet ken mat evit ma vefe cheuc’h an abadenn daoust da bep tra.
Gouel Kernours 2005 :

sonerezh, preder ha chase ar sonerien !

Etre ar 15 hag an 18 a viz Kerzu e vo aozet gouel Kernours e Kervignag gant ar gevredigezh Kervign’art. D’ar yaou e vo kinniget ur brezegenn hag un diviz diwar-benn an debriñ yac’h, gant André Pochon. D’ar Gwener ho po tro da glevet un abadenn gant Macias Y Macias Duet, daou vreur muzisianed dibar a dalv ar boan mont d'o gwelet ha Toulchignaned, teir ganerez ha tri soner hengounel deuet eus strolladoù a bep seurt o deus strollet an tonioù int bet o tastum e Bro an Oriant. Adalek ar Sadorn vintin e vo stajoù sonerezh ha keginañ (La mal-bouffe n’est pas une fatalité ?) hag e fin an devezh, ur fest-noz gant Tan Ba’n ti, Macias Y Macias Duet, Martin/Pinc hag Hervieux/Madec. Ha d’ar Sul e vo tu da "soneriena" peogwir e vo digor kenstrivadeg vras "chase ar sonerien" da 14e (enskrivadurioù a-raok ar 7 a viz Kerzu).
Evit gouzout hiroc’h : http://kervignart.free.fr
Podadoù bihan giz India

Danvez evit 4 den :

25 cl dienn flour klok, 30 cl laezh, 55 g sukr, 4 melen-vi, 20 g alamandez diblusket, 5 speg safron, 10 klosenn kardamom glas, 10 takennad dourenn alamandez c'hwerv, poultr kannel.
Flastrit an alamandez, ouzhpennit al laezh, an hanter eus an dienn, ar spegoù safron hag ar c’hlosennoù kardamom digor, bet paket en ur sil evit an te. Lakait da virviñ. Laoskit da soubañ e-pad 10 mn. Tennit ar sac’had kardamom. Ouzhpennit an takennadoù dourenn alamandez c'hwerv.

Meskit mat ar melenoù-vi hag ar sukr. Diskennit ar vervadenn alamandez warno ha laoskit da yenaat. 

Ouzhpennit ar peurrest eus an dienn. 

Un nebeud greunennoù kardamom a lakaoc’h e foñs ar podoù. Leugnit an ¾ eus pep hini anezho. Lakait da boazhañ 45 mn er forn (bain-marie) da 150°C. A-raok debriñ, poultrennit gant ur meskaj sukr ha kannel, ha lakait da veleniñ dindan kael ar forn.
















